
Efni: Umsögn um þált. um vernd og orkunýtingu landsvæða, þskj. 468 - 332. mál

Vísað er til erindis umhverfis- og samgöngunefndar Alþingis, dags. 11. febrúar sl, þar sem Landsneti er 
send til umsagnar til umsagnar tillaga til þingsályktunar um áætlun um vernd og orkunýtingu landsvæða. Í 
tillögunni er lagt til að Alþingi álykti að fela ríkisstjórninni að vinna að framkvæmd áætlunar um vernd og 
orkunýtingu sem komi í stað áætlunar samkvæmt þingsályktun 13/141 með síðari breytingu.

Í raforkulögum er kveðið á um að Landsnet skuli byggja flutningskerfið upp á hagkvæman hátt að teknu tilliti 
til öryggis, skilvirkni, áreiðanleika afhendingar, gæða raforku og stefnu stjórnvalda um uppbyggingu 
flutningskerfis raforku. Fyrirtækið hefur eitt heimild til að reisa ný flutningsvirki. Þá ber Landsnet ábyrgð á 
öruggri stýringu raforkukerfisins og annast kerfisstjórnun í raforkukerfinu. Fyrirsjáanleiki um virkjunaráform 
og staða orkuvinnslu skipta því miklu máli í starfsemi Landsnets.

Fyrirsjáanleiki um virkjunaráform
Í samræmi við ákvæði laganna leggur fyrirtækið a.m.k. annað hvert ár fyrir Orkustofnun til samþykktar 
kerfisáætlun um uppbyggingu flutningskerfisins. Áætlunin er annars vegar langtímaáætlun sem sýnir þá 
þætti í meginflutningskerfinu sem fyrirhugað er að byggja upp eða uppfæra á næstu tíu árum og hins vegar 
framkvæmdaáætlun sem sýnir ákvarðanir um fjárfestingar í flutningskerfinu sem hafa þegar verið teknar og 
fjárfestingar sem þarf að ráðast í á næstu þremur árum. Í raforkulögum er m.a. kveðið á um að við gerð 
kerfisáætlunar skuli byggja á raunhæfum sviðsmyndum um þróun raforkuframleiðslu.

Þingsályktun um vernd og orkunýtingu landsvæða er eitt af grundvallargögnunum sem gengið er út frá við 
gerð kerfisáætlunar. Í ljósi þess hversu langur undirbúningstími framkvæmda í flutningskerfinu getur verið er 
mikilvægt að fyrir liggi skýr framtíðarsýn um hvaða virkjunarkostir eru í orkunýtingarflokki.

Staða orkuvinnslu
Landsneti ber að upplýsa árlega um áætlaðar líkur á aflskorti og orkujöfnuði í raforkukerfinu til næstkomandi 
þriggja ára. Í janúar 2022 gaf Landsnet út skýrslu um afl- og orkujöfnuð fyrir árin 2022 - 2026 sem unnin var 
af Verkfræðistofunni Eflu.1 Niðurstöður útreikninga sem birtar eru í skýrslunni gera ráð fyrir að líkur á 
aflskorti séu undir viðmiði Landsnets á núverandi ári en fari upp fyrir viðmiðið á því næsta, 2023. Árið 2024 
lækka þær svo lítillega undir viðmiðið en eftir það munu svo líkurnar vaxa hratt upp fyrir viðmiðið um eina 
klukkustund á ári og enda í um 3 klukkustund á ári í lok spátímabilsins árið 2026. Ástæða þessa er sá 
minnkandi munur sem er á uppsettu afli virkjana og hámarksálagi kerfisins eins og spáð er fyrir um það í 
nýjustu Raforkuspá. Til að bregðast við þessari stöðu og fyrirsjáanlega aukinni raforkuþörf, m.a. vegna 
orkuskipta, þurfa að koma til nýjar orkuframleiðslueiningar.

Markmið raforkulaga er að stuðla að þjóðhagslega hagkvæmu raforkukerfi og efla þannig atvinnulíf og 
byggð í landinu. Í því skyni skal m.a. skapa forsendur fyrir samkeppni í vinnslu og viðskiptum með raforku, 
með þeim takmörkunum sem nauðsynlegar reynast vegna öryggis raforkuafhendingar og annarra 
almannahagsmuna. Raforkulög gera þannig í grunninn ráð fyrir frjálsum viðskiptum með raforku. Horfa 
verður til sjónarmiða er varða samkeppni og mismunandi stöðu vinnslufyrirtækja á samkeppnismarkaði í 
tengslum við rammaáætlun.

1 Afl- og orkujöfnuður 2022-2026.

Með vÍsan til framangreinds telur Landsnet mikilvægt að Alþingi afgreiði þingsályktunartillögu um vernd og 
orkunýtingu.

Virðingarfyllst,

Guðjón Axel Guðjónsson, lögfræðingur Landsnets hf.

